
Resensent: J.H. van Wyk
(Departement Dogmatologie, TSP/PU vir CHO)

Hierdie boek van Deist is met een woord ’n formidabele geskrif. Saam met 
Wentzel van Huyssteen se Teologie as kritiese geloofsverantwoording (1986) 
moet dit gereken word as die twee indringendste geskrifte wat in Suid-Afrika oor 
die wetenskapsteoretiese grondslae van die teologie verskyn het (vgl, 303, 326). 
Deist is die eerste om te erken dat sy boek uit spanwerk bestaan (i-ii), hoewel die 
finale produk baie duidelik van sy hand is. Wat se ’n mens oor so ’n byna 
ensiklopediese werk van 365 bladsye teologiese besinning, 76 bladsye bylaes en 
110 bladsye bibliografie?

Basies handel die boek oor die boeiende geskiedenis van die teologiebeoefening 
in die Ned. Geref. Kerk (voortaan NGK) oor ’n periode van ongeveer 150 jaar, ’n 
tydvak wat begin met ’n getemperde realisme (tot 1920), daama in ’n krisis 
geraak (1922-1932), met die naiewe realisme (Neo-Calvinisme) as tydelike 
oorwinnaar (1935-1950), en weer uitloop op ’n periode van gisting en ’n tendens 
na ’n meer kritiese realisme (1958-1990) -  volgens die skrywer ’n volledige 
sirkelbeweging (312).

Die boek handel baie duidelik eerder oor meta-teologie as teologie self. Wie 
daann na ’n ontleding van enige Skrifgedeelte soek, sal tevergeefs soek. Die 
boek bevat een deurlopende kritiek teen die kenteorie van die naiewe realisme, 
die metodologie van induktivisme (deduktivisme?) en die rasionaliteitsraamwerk 
van positivisme (356), anders gesê, teen die Neo-Calvinisme, spesifiek die Neo- 
Calvinistiese Skrifbeskouing en Skrifgebruik.

Die eerste hoofstuk (1-30) behandel die periode 1858-1900 onder die opskrif 
“Van afhanklikheid tot selfstandigheid.” Dit is opvallend -  en ironies -  dat die- 
selfde jaar waarin die Gereformeerde Kerke in Suid-Afinka (GKSA) ontstaan het, 
die Kweekskool in Stellenbosch geopen het (1-11-1859), en wel as ’n bolwerk 
teen die Europese liberale teologie (7, 348). Die dogmatiek wat tydens hierdie 
periode (1858-1919) aksent ontvang het, was dié van Van Oosterzee (later 
vervang met Hodge).

Hoofstuk twee gee aandag aan die meer kritiese rigting in die Bybelwetenskap 
(1900-1935) (31-81). Deist wys in die verband op drie teologiese modelle. 
Model ABC bevat elemente uit die Utrechtse, Kuyperse en Princetonse teologie; 
model A is ’n verdere ontwikkeling van die Utrechtse teologie en model BC ’n 
mengsel van Kuyperse en Princetonse teologie. Voor 1900 is die invloed van 
Utrecht duidelik sigbaar, maar na 1900 tree Amsterdam (VU) en Princeton na 
vore. Teen die derde dekade van hierdie eeu was daar twee strominge in die 
NGK teologie merkbaar, naamlik die Utrechtse (Reveil- en eties-georiënteerde) 
en die Amsterdamse (konserwatiewe en konfessioneel-georienteerde) stroming. 
Besondere aandag word in die hoofstuk aan die teologie van model A gegee. In 
1919 volg Keet vir De Vos op en word die dogmatiek van Bavinck ingevoer. J. 
du Plessis vind aansluiting by Van Oosterzee (en Doedes), met klem op 
rasionaliteit en die gebruikmaking van die histories-kritiese metode. Dis ’n 
interessante vraag waarom Du Plessis so heftig gekant was teen die GKSA en 
daarom gewaarsku het teen “verdoppering” van die NGK (46, 77, 323) (vgl. ook 
Erasmus, A.S. 1986. Die bediening van Johannes du Plessis (1868-1935) in die 
Ned. Geref. Kerk, met besondere venvysing na teologiese denke. 'n Kerk- 
histohese studie, Stellenbosch, 172-175, 180, 264-268). Deist wys daarop dat 
die sosio-politieke omstandighede van onsekerheid van daardie tyd nie bevorder- 
lik was vir ’n kritiese teologie nie. Teen 1930 was die fiindamentalistiese koers 
die meerderheidsparty in die NGK (78, vgl. 105, 135, 321).

Hoofstuk drie bekyk die konserwatiewe rigting in die Bybelwetenskap vanaf 
1900-1935 en bespreek dus die teologie van model BC (83-154). Deist wys hier 
op die aansluiting by die fundamentalisme van Princeton (die Bybel is feilloos), 
by Kuyper (anti-modemisties en anti-rewolusionêr) en by Bavinck. In Suid- 
Afrika is die Kuyperianisme en fundamentalisme vermeng en “Calvinisme” 
genoem (103-104). Volgens Deist bestaan die wysgerige bodem van die BC- 
model in rasionalisme en naiewe realisme. In die stryd van BC en A tree BC as 
oorwinnaar na vore en word die kritiese paradigma van 70 jaar met die Du 
Plessis-saak gestuit en met die Kuyperianisme vervang. Fundamentalisme bied 
immers groter sekerheid as die kritiese teologie in onseker tye.

Die titel van hoofstuk vier lui “Calvinisme en Bybelwetenskap (1935-1957)” 
(155-260). Aandag word bestee aan die opkoms, grondslae en konsekwensies 
van die Calvinisme. Deist wys in dié verband op die rol van die Calvinistiese 
lewens- en wêreldbeskouing, die Calvinistiese wysbegeerte, die Christelike 
wetenskap en die Christelike volks- en staatsbeskouing. ’n Werklik diepgaande 
bespreking oor die verhouding van natuur en genade word gegee (180-188). Tot 
1950 is veel klem gelê op (Skrif-)gesag en sekerheid, op objektiwiteit en 
historisiteit. In die periode 1950-1957 tree ’n ontwaking van die historiese 
bewussyn in en vind ’n groeiende metodebewustheid plaas (vgl. Muller, Verhoef, 
Groenewald). Die groot rol van veronderstellings is ook ontdek. Hoewel ’n

tendens tot groter openheid sigbaar word, bly die wetenskaps- en Skrifbeskouing 
egter wesentlik onveranderd (naamlik naiewe realisme en positivisme). Terwyl 
sommige teoloe Kuyper gevolg het (Potgieter), en ander Bavinck (Keet en 
Marais), het nog ander ’n meer tussen-in posisie gehandhaaf (Verhoef en Muller). 
Die Calvinisme het egter daarin geslaag om ’n naiewe vorm van natuurlike 
teologie onder die vaande! van die algemene openbaring/genade as kenbron van 
die teologie te inkorporeer (242).

In hoofstuk vyf gaan dit oor gisting en verandering (1958-1990) (261-318). Deist 
wys hier op ’n hele reeks faktore wat ’n totaal nuwe situasie laat ontstaan het; 
beter gespreksmoontlikhede het ontwikkel, die meganistiese wêreldbeeld het 
verkrummel, woelinge oor Skrifbeskouing was aan die orde van die dag, wyer 
ekumeniese kontak het ontwikkel, die Suid-Afrikaanse Bybelwetenskap het 
selfstandig geword, interdenominasionele Bybeldepartemente het ontstaan, ’n 
wending in die sistematies-teologiese gesprek het sigbaar geword, die pxjlitieke 
situasie het merkbaar verander, daar was die invloed van die sendingsituasie 
asook die invloed van die swart- en bevrydingsteologie, die dosentekorpse het 
verander. Die konserwatiewe opsie (vgl. Heyns) het hoe langer hoe meer onder 
druk gekom. Die jonger teoloë het ’n oper oog vir die histories-kritiese metode 
ontwikkel, daar is ingesien dat voorveronderstellings en kontekstualiteit mede- 
bepalend is vir bevindinge en eksegese (vgl. Van Huyssteen). In plaas van ’n 
idealistiese waarheidsbeskouing (D.A. du Toit) het ’n hipoteties-voorlopige 
waarheidsbeskouing op die horison verskyn (Deist). Die NG eksegete het ’n 
volledige sirkelbeweging voltooi (312).

In die laaste hoofstuk word ’n beoordeling van die behandelde stof gebied (319- 
365). Kenteoreties kies Deist vir ’n kritiese realisme en wys hy die naiewe 
realisme (die waarheid is direk en maklik toeganklik) af. Metodologies neig hy 
na induktivisme (alle waameming is iinmers teoriebemiddeld) en wys hy die 
deduktivisme van die Neo-Calvinisme af. Die hipotetiese en voorlopige aard van 
teologiese teoriee en voorveronderstellings moet erken word. Naiewe realisme 
en deduktivisme is vir baie teoloé so aantreklik omdat dit kerkgerig en nie 
wetenskapsgerig is nie (348) en omdat dit maklik met Afrikanemasionalisme 
identifiseerbaar is. Intuitief word ook aan sekerheid voorkeur gegee. Die groot 
probleem met die Neo-Calvinisme is egter in sy eksklusivisme geleé (355). Deist 
wys daarop dat die teologiebeoefening tans ’n implisiete rewolusie en die 
wetenskapsfilosofie ’n progressiewe verskuiwing ondergaan. Wetenskaps- 
beoefening hang onmiskenbaar saam met voorveronderstellings, kenteorieë en 
metodologieë.

Tot sover die inhoud van die boek. Vervolgens word enkele kritiese opmerkings 
gemaak.

1. Een van die kemvrae wat beantwoord moet word, is die vraag: wat is 
teologiel Deist oordeel dat “ ’n teoiogiese fakuiteit hom besig hou met die 
bestudering van die werklikheid vanuit die perspektief van die onsigbare en 
dié se relasie tot die sigbare ...” (442). Op bl. 348 skep hy die indruk dat 
teologie eerder wetenskapsgerig as kerkgerig moet wees. Waar en wanneer 
die teologie van die (welsyn van die) kerk en die (voortgang van die) 
koninkryk iosgedink word en veral as akademiese dissipline benader word, 
bring dit egter ’n nuwe siening van teologie mee (wat weining van filosofie 
verskil). Dit verklaar moontlik Deist se huiwering om ’n waarde-oordeel oor 
die kritiese realisme uit te spreek (365). Myns insiens is enige (kritiese of 
ortodokse) teologie wat nie funksioneel is ten opsigte van die prediking in die 
gemeente, die evangelieverkondiging op die sendingveld, morele keuses in die 
samelewing, bemoediging waar daar lyding is en troos by ’n oop graf, nie die 
moeite werd om beoefen te word nie.

2. ’n Tweede vraag wat ter sprake moet kom, is die vraag na die intensie van die 
kritiese teologie -  anders gesê -  die vraag na geloof, geloofsopbou en geloof- 
sekerheid -  ’n saak wat Deist self as een van die kemvraagstukke beskou 
(123; vgl. 227). Dit is sender twyfel die intensie van die reformatoriese 
teologie om die (kinderlike, Mark. 10:15, wat iets anders is as kinderagtige) 
geloof sterk en suiwer te hou (vgl. 89, 96, 123, 296, 311); sou die kritiese 
realisme dieselfde kon se of gaan dit daar méér oor ’n suiwer hou van die 
rede? Word die grens tussen kritiese realisme en sciëntisme so gesien nie baie 
dun nie (vgl. 340, 348)? In hierdie verband kan gedink word aan die kritiese 
vraag wat J.S. Kruger aan Van Huyssteen gestel het: Waarom net die 
(naiewe) teologie bevraagteken en nie ook die geloof self nie?

’n Slotsom waartoe die leser van hierdie boeiende boek myns insiens moet 
kom, is dat Van Huyssteen, op die keper beskou, ’n geloofsverbintenis as 
’n cnverhandelbare grootheid verskans. Dit is restourasie-teologie. Hy 
laat geen moontlikheid dat ’n geloofsverbintenis self gekritisiseer, 
geproblematiseer of getransformeer kan word nie {Theologia Evangelica,
1987, 20(1 );68).

Uiteindelik kan ons nie verder (wetenskaplik-krities) deurvra as tot op die 
punt van geloof nie (vgl. 296, 441). Op hiérdie punt is sowel die naiewe as 
kritiese realisme “fundamentalisties” . Van ’n beter antwoord as wat in HK 
25:65 op hierdie vraag te vind is, is ek nie bewus nie. Is ’n ander antwoord op 
Feuerbach se eerste vraag aan die teologie moontlik?

Juis daarom maak die reformatoriese teologie soveel ems met die 
Christologiese verstaan van die Skrif (Luk. 24:27; Joh. 5:46, Hand. 8:35; 2 
Tim. 3:15). Die kruis en opstanding van Christus is inmiers die skamiere 
waarom die teologie draai o f waarsonder dit tuimel.

3. Tereg word daar deur die kritiese realisme besondere aandag gegee aan 
voorveronderstellings (wat van vooroordele onderskei moet word). Dit laat 
die vraag ontstaan waiter voorveronderstellings aan die kritiese realisme self 
ten grondslag le. Is die kritiese realisme krities genoeg ten opsigte van sy eie 
voorveronderstellings (asook kenteorie en metodologie)?

4. Van metodologie gepraat: is dit billik om die NGK teologie, want daaroor 
gaan die boek tog (157, 319), af te lees uit die standpunte van (weliswaar 
leidinggewende) teoloe en individuele korrespondente? Reflekteer ’n kerk- 
gemeenskap se standpunt nie veeleer in sy sinodebesluite nie (waarvan baie 
min in die boek te vind is; vgl. egter 339)? In die verband lyk dit my ook nie 
wetenskaplik verantwoord om (soms onbewus?) ongenuanseerd ’n hele aantal 
Gereformeerde teoloë as gespreksgenote in te voer om die NO teologie te 
beskryf nie. Dit is waar dat die kerkverband van teoloë soms aangedui word 
(C.J.H. de Wet 150/121, S. du Toit, 443/315 en Totius, 429), maar die indruk 
kan nie onderdruk word nie dat P.J.S. de Klerk (118, 123-124, 137), D.C.S. 
van der Merwe (138), P.W. Vorster (171), J.P. Jooste (191) en N.G.S. van der 
Walt (410) as NG teoloe aangehaal word. Terloops, die leuse van die 
Teologiese Skool Potchefstroom is nie “Gerefonneerd en Nasionaal” nie (349) 
maar “U lig en u waarheid”.

5. Die korrelasie leologie en politiek kom dikwels in die boek ter sprake. Male 
sonder tal word gewys op die direkte verband tussen ortodokse teologie en 
konserwatiewe politiek (vgl. 403-415). So ’n verbinding is natuurlik nie die 
enigste moontlikheid nie en dit hóéf ook nie outomaties die geval te wees nie 
Ek dink hier byvoorbeeld aan die teologie van W.D. Jonker wat altyd polities- 
krities gefiinksioneer het. En Keet en Marais, wat polities-krities was, het tog 
nie ’n kritiese realisme daarop nageliou nie? Was dit nie juis die verbinding 
van ’n liberale teologie met ’n konser^’atiewe (oorlogs-)politiek wat Karl 
Barth so ’n skok in sy leermeesters (Hamack) gegee het as gevolg waarvan hy 
hom van die liberale teologie weggekeer het nie (sonder om te beweer dat die 
liberale teologie en die kritiese realisme presies dieselfde teologie is)? Het die 
neo-ortodokse teologie van Barth (en Bonlioeffer) nie meer vir Duitsland 
beteken as die kritiese teologie nie? Tog moet ons sê dat geen teologie, ook 
nie die kritiese teologie, outomaties ’n verantwoordelike politieke stelling- 
name waarborg nie.

6. Deist skep die indruk dat teoloe aan fakulteite en Bybelkundedepartemente 
“onverbonde” sou wees (vgl. 265, 290, 298, 311, 341). Is hulle nie almal, 
hoewel hulle ietwat verder weg van die kerk staan as professore wat aan 
seminariums verbonde is en onder toesig van kuratoriums staan, gebind aan 
die drie formuliere van eenheid nie? Het hulle dit nie almal onderteken nie of 
ten minste met hulle aflegging van geloofsbelydenis (en die doop van hulle

kinders) daarmee instemming betuig nie? Uiteraard verwys ek nie hier na ’n 
slaafse nie maar na ’n vrye gebondenheid.

7. As ’n buitestander het ek altyd gedink dat die “Calvinisme” nie in die NGK 
“geseëvier” het nie. Deist is egter van oordeel dat die fundamentalistiese 
koers teen 1930 wél die “meerderheidsparty” in die NGK was (78, 105, 135, 
321). Op bl. 424 word egter die opmerking gemaak dat “ ’n mens die indruk 
kry dat die werklik aktiewe Calvinistiese seksie in die Ned. Geref. Kerk 
eintlik relatief klein was” (vgl. 197-198). Hoe moet hierdie twee stellings met 
mekaar gerym word? Klein, maar tog invloedryk?

8. Wat die invloed van die Nederlandse teologie op Suid-Afrika betref, kan die 
volgende opgemerk word. Herhaaldelik word Kuyper met die Suid- 
Afrikaanse politiek verbind (vgl. 400, 404, 407). Kobus Smit het egter 
grondig aangetoon dat die volksideologie van die Afrikaner nie sito-sito aan 
Kuyper toegskryf kan word nie {In die SkriJIig, 1989, 23(91):45-55). Word 
Bavinck se Skrifleer nie te kursories behandel nie (91-95)? Myns insiens 
word die invloed van Berkouwer se Skrifleer op Suid-Afrika (Heyns 
byvoorbeeld) totaal onderwaardeer (vgl. 262). Berkouwer word ook nie in die 
bronnelys vermeld nie.

9. My aanvoeling is dat die fundamentalistiese Skrifleer teruggevoer kan word na 
die Na-Reformasie (Ortodoksie) eerder as na die Reformasie self (vgl. 321, 
395). Anders gesê, die Reformasie bly ’n veel beter aanknopingspunt, ook ten 
opsigte van die Skrifleer, as die Na-Reformasie, al moet natuurlik verreken 
word dat die Reformasie die Aujklárung nie geken het nie.

10. ’n Definitiewe leemte in die boek is dat so miii aandag gegee is aan die 
teologie van W.D. Jonker, een van die mees begaafde en vrugbaarste teoloë in 
die NGK hierdie eeu. Hoe sou die kritiese realisme die teologie van Jonker 
tipeer? En waaraan sou die besondere waarde daarvan toegeskryf kon word?

11. Deist se boek is in ’n sekere sin ’n eerherstel van J. du Plessis, wat hy as ’n 
besonder “deurdagte teoloog” beskryf (350). Juis daarom sou dit goed 
gewees het indien hy meer konkrete aandag aan Du Plessis se gedagtes bestee 
het. Hoe oordeel Deist oor die volgende uitspraak van A.S. Erasmus (a.w, 
1986: 383:384)?:

Deist beweer dat die hofuitspraak van 1932 horn (Du Plessis) by 
implikasie hierin gelykgegee het. Selfs al sou die uitspraak so 
vertolk kon word (wat ek betwyfel), dan is dit my oorwoë mening 
dat sy beskouings in toto nie die toets van Skrif en konfessie kan 
deurstaan nie. Sy afwysing van die bcperkte versoening het hem in 
botsing met die Dordtse Leerreëls gebring. Die onderskeid tussen ’n 
fidcs humana en ’n fides divina, sowel as dié tussen Skrif en Woord

van God het hy wederregtelik in die Nederlandse Geloofsbelydenis 
begrond. Sy kenotiese Christologie het hom in botsing met die 
twee-nature-leer gebring. Ook sy monotelitistiese beskouing en sy 
ontkenning dat Christus aan die kruis die voorwerp van God se 
loom was, kan nie as in ooreenstemming met die belydenis beskou 
word nie. Die Ned. Geref. Kerk kon nie anders as om teen hierdie 
hoogleraar op te tree nie.

Deist het ’n boek gelewer wat van buitengewone erudisie getuig. Dis ’n eerlike 
en openhartige geskrif wat tot diep nadenke en selfkritiek stem. Die wankelende 
grondslae van ’n fundamentalistiese benadering is duidelik uitgewys, maar ’n 
aanvaarbare altematief is (nog) nie helder uitgespel nie. Die kritiese realisme sal 
eers onomwonde moet aantoon dat hy in diens staan van die evangelie- 
verkondiging, van kerkopbou en van koninkryksuitbreiding voordat die skepsis 
daarteenoor sal verdwyn. Die waarheidsvraag en die heilsvraag is tog 
onlosmaaklik aanmekaar verbind.

In hierdie publikasie gee die skrywer ’n ontleding en beskrywing van die oorsake 
van die politieke en ekonomiese probleme van Afrika en spits toe op die 
historiese faktore en die ideologiese en reiigieuse kragte wat die grootste invloed 
uitoefen. Hy beklemtoon deurgaans dat die vemaamste wortels van die huidige 
probleme lê in die onderdrukkende dominenng van vreemde magte in die 
koloniale tydperk wat steeds in die postkoloniale tyd, nadat al die Afrikalande 
onafhanklikheid verkry het, ’n nadraai het.

Hy begin om die oorheersende patemalistiese denke by sowel Protestantse, 
Rooms-Katolieke en sekulêre leiers in Europa en Amerika in die vorige eeu te 
ontbloot -  patemalistiese denke wat dit vir hulle legitiem en aanvaarbaar gemaak 
het om Afrikalande polities te onderwerp. Christene het dit as ’n Godgegewe 
roeping beskou om Afrikalande “vir hulle eie beswil” ter wille van hulle eie 
opheffmg aan koloniale moondhede te onderwerp. Ten einde voile mens- 
waardigheid en eiewaarde te ervaar moes Afrikamense in hulle sosiale 
verhoudinge opgehef word tot die beskawingspeil van die Europese gemeenskap. 
Volgens die skrywer het dit ironies genoeg die vemaamste stniikelblok in Afrika 
se ontwikkeling geword

Een van die vemaamste faktore vir die verstaan van die probleme van 
postkoloniale Afrika is dat in die geografiese verdeling van Afrika, volgens 
Fowler die persoonlike ambisie van Europese leiers (weliswaar in ’n kleed van 
filantropie), die deurslag gegee het en dit Afrika versnipper het in ekonomies- en 
polities-onreaiistiese eenhede. Die mense van Afrika het self weinig te sê gehad 
in die tekening van die kaart van Afrika. Die geografiese verdeling van die 
kontinent is grootliks ’n produk van politieke twiste, ekonomiese ambisies en 
ideologiese aspirasies van Europese moondhede. Veral sedert die Berlynse 
konferensie van 1884 het Europese moondhede wat hulle eie belange wou 
bevorder, mekaar verdring om brokstukke van Afrika in hulle mag te kry.

Vervolgens redeneer hy dat die bestaande inheemse sosiale en politieke reëlings 
in gemeenskappe in Afrika -  wat die basis van Afrika se “wet en orde” was -  
deur die politieke onderwerping van die Europese moondhede ontwrig is. Vele 
van die etniese oorloë tussen bevolkingsgroepe in Afrika is volgens die skrywer 
ten diepste veroorsaak deur die ontwrigting van Europese politieke intervensie in 
Afrika. Die besliste koppeling tussen etniese en politieke identiteit was ’n 
Europese gedagterigting wat vreemd is aan Afrika. Koloniale owerhede het 
etniese struwelinge misbruik en bevolkings daarvolgens polities verdeel. Indien 
gemeenskappe in Afrika die vryheid sou gehad het om self sosiale veranderinge 
wat deur sosiale ontwikkeling genoodsaak word aan te bring, sou dit waarskynlik 
so suksesvol gedoen gewees het dat Afrika vandag die tuiste sou kon wees van 
voorspoedige modeme gemeenskappe met ’n tipiese Afrikakarakter. Dan sou die 
veranderinge wat met modemisering gepaardgaan, na Afrika gekom het sonder 
die vervreemding, sosiale ontwrigting en onstabiliteit wat deur kolonialisasie 
veroorsaak is.

Wat die groei en ontwikkeling van die Christendom in Afrika betref, het die 
skrywer ook sterk standpunte. Alhoewel dit onteenseglik waar is dat sending- 
pogings vir miljoene mense van Afrika persoonlike transformasie ten goede 
meegebring het, word dit sendelinge verkwalik dat hulle die hele proses van 
kolonialisasie goedgepraat en gesteun het en sodoende medewerkers was in die 
proses van die sosiale ontwrigting van Afrika.

Sendelinge het ’n eensydige, skeefgetrekte evangelie na Afrika gebring. So 
byvoorbeeld het hulle ’n individualistiese mensbeskouing -  wat vreemd is aan die 
kommunale mensbeskouing van Afrika -  op Afrika afgedruk Volgens die Bybel 
is die individuele en die kommunale aspekte van menswees van ewe veel belang, 
maar die sendelinge het vanweë die Westerse sekulêre invloede in hulle eie 
vorming, laasgenoemde uit die oog verloor en sodoende die goeie in die 
kommunale lewensbeskouing van Afrika vemietig en gevolglike sosiale 
ontwrigting in die hand gewerk. Die persoonlike gerigtheid van die evangelie 
maak dit nog nie individualisties nie, maar wys die gelowige juis op sy sosiale

verantwoordelikhede wat ander in ag moet neem (Fil. 2:4). Sendelinge het egter 
die Europese beskawing, waardestelsel en sosiale strukture verwar met 
kerstening. Hulle was deurgaans van mening dat die sosiale orde in Afrika so 
deurtrek is met ’n heidense geloof en waardestelsel, dat niks anders nie as die 
totale vervanging daarvan met ’n Westerse sosiale orde en waardesisteem kon 
sorg vir ’n aanvaarbare sosiale omgewing vir Afrikamense. Verder het sende­
linge wat in ’n Westerse gesekulariseerde klimaat opgelei is, die lewens- en 
wêreldbeskouing van Afrika kom vervang met ’n Westers-gesekulariseerde 
lewensbeskouing wat eintlik nie regtig Bybels verantwoord is nie. Dit het daartoe 
gelei dat ’n gesekulariseerde waardestelsel in die besluite van regerings van 
Afrika vandag in vele opsigte veld gewen het.

Van die vemaamste probleme van ’n post-apartheid Suid-Afrika geld die 
volgende: die verpolitisering van etniese verskeidenheid, die ekonomiese mag 
wat te veel in die hande van blankes gelee is en die gevolglike frustrasie van 
swart mense, die wantroue tussen blank en swart wat in die tyd van apartheid 
gegroei het en die gevolglike onvermoe om sosiale grense te deurbreek.

Oor die geheel is die informele imperialisme van die VS A in sy ekonomiese 
oorheersing van Afrika ’n groot struikelblok vir Afrika om werklik vry en 
voorspoedig te word. In hierdie verband domineer die VSA die IMF en die 
Wêreldbank en gebruik hul dit as instrumente van informele imperialisme in eie 
belang. Hierdie postkoloniale imperialisme lei tot die swaarkry en lyding van 
baie mense in Afrikalande.

Van die rykdomme in Afrika wat herontdek moet word om mee te werk in die 
ware bevryding van Afrika, is die kommunale aspek van menswees, nie net in die 
uitgebreide gesin nie, maar ook in die staatsbestel. ’n Eenheidsbelewing waarin 
die eenheid sowel as verskeidenheid (vgl. die Liggaambeeld vir die keric in die 
Bybel) ook as nasie beleef word, sal genesing bring, ’n Deel van Afrika se 
tradisie is ook die uitlewing van ’n allesomvattende spiritualiteit. As dit herleef 
en Christelik uitgeleef word, sal ware hervorming in die samelewing plaasvind en 
die Westerse tweeslagtigheid tussen godsdiens en die alledaagse lewe vermy 
word. Die stimulering van die infonnele sektor van die ekonomie vir sowel die 
ontwikkeling van Afrika-relevante handel en nywerheid is onmisbaar. Afrika se 
rykdom ten opsigte van opvoedkundige tradisies moet herontdek en in die 
Westerse stelsel van opvoeding en onderrig ingefaseer word. Die tradisie om 
morele, sosiale en geestelike waardes as lewensbelangrik te ag moet gehonoreer 
word deur daaraan ’n sentrale plek in kumkula te gee -  ’n plek van dieselfde 
waarde as byvoorbeeld Wiskunde en Sake-administrasie. Die kommunale ver- 
antwoordelikheidsin en die tradisie van leer deur voorbeeld in die praktyk van die 
lewe -  ook buite ’n klaskamer -  moet in opvoeding en onderrigstelsels 
getntegreer word.

Fowler vestig in hierdie publikasie ons aandag op baie belangrike aspekte. Vele 
van sy argumente oor die ontwrigtende uitwerking van die koloniale tydperk en 
die blywende slegte vrugte daarvan is onteenseglik bedroewend waar. Dit is 
waar dat Christelike sendelinge dikwels meer gesekulariseerd-Westers en 
individualisties as Christelik en Bybelgetrou gedink en gewerk het. Die Westerse 
sieklike, selfgesentreerde en individuaiistiese mensbeskouing het sekerlik ook 
veroorsaak dat die gemeenskapskarakter van die verbond nie in die verkondiging 
van die evangelie verdiskonteer is nie.

Tog ontkom ’n mens nie aan die gevoel dat die skrywer oorreageer teen sekere 
faktore en ander belangrike faktore wat ook kardinale oorsake van die probleme 
van Afrika is, nie genoegsaam raakgesien en verdiskonteer het nie, Hy is 
volkome korrek wanneer hy skryf dat goed en sleg vermeng is in die lewens- 
beskouing wat gepaardgaan met die tradisionele Afrika-religie en dat Christene 
fyn onderskeidingsvermoe aan die dag moet lê om nie die kind saam met die 
badwater weg te gooi nie. Oor die geheel wil dit egter voorkom of Fowler juis 
ook hierdie onderskeidingsvermoë mis en te veel van die vuil water saam met die 
kind wil behou. In sy reaksie teen sendelinge wat van oordeel was dat die hele 
sosiale orde van Afrika deurtrek is van ’n heidense lewensbeskouing, is Fowler 
blind daarvoor dat daar tog beslis ook elemente in die lewensbeskouing van die 
tradisionele Afrika-religie is wat ellende en armoede in die hand gewerk het en 
steeds werk. Die idee van beperkte kosmiese goed, die najaag van mag en krag 
ter wille van mag, die aanbidding van voorvadergeeste en die gevolglike gebrek 
aan toekomsvisie, die geloof in die invloed van magie wat bydra tot ’n soort 
fatalisme, nepotisme, neurotiese jaloesie en ’n gebrek aan persoonlike 
verantwoordelikheid en vlyt en ’n Bybelse arbeidsetiek, is elemente in die 
tradisionele Afrika-religie wat baie groot struikelblokke veroorsaak in die weg 
van ’n blywende oplossing van baie van Afrika se probleme. Hierdie elemente in 
die lewensbeskouing van die tradisionele Afrika-relegie het Fowler nie 
verdiskonteer nie. Dit veroorsaak dat Afrika te veel gehanteer word as ’n 
kontinent wat sleg geword het as gevolg van al die kwaad wat die Weste hom 
aangedoen het. Die sonde en ellende waarin Afrikamense self ook ontvang en 
gebore is, en lewensbeskouings en kulture sleg beinvloed, word nie duidelik 
uitgespel nie.

Met ’n land en ’n kontinent gaan dit in een opsig net soos in ’n individu se lewe: 
sonder ’n eie sondebesef word eie verantwoordelikheid om uit die sondige en 
ellendige toestande te kom nie regtig ervaar nie. My persoonlike ervaring en die 
ervaring van baie ontwikkelingshulpwerkers in Afrika is dat die moeilikste 
probleem in ontwikkelingshulpwerk is om mense in agtergeblewe en onder- 
ontwikkelde gebiede te motiveer om self verantwoordelikheid te aanvaar. Aan 
hierdie kemprobleem wat ’n ontsaglike realiteit is, bestee Fowler geen aandag 
nie.

Ten spyte van hierdie kritiese voetnote verdien hierdie publikasie indringende 
aandag.

______________________________________ Resensies

BUCHANAN, D. & HENDRIKS, J. eds. 1995. C hristian Leadership in
Southern Africa.

Randburg : Knowledge Resources. 208 p. Prys: R55,99.
ISBN 1874997055.

Resensent: JM . Vorster
(Departement Dogmatoiogie & Ekkiesiologie, TSP/PU vir CHO)

Die rol wat die kerk in ’n veranderende Suid-Afrikaanse sameiewing moet speel, 
is tans onder dnik bespreking. Hierdie publikasie van Buclianan en Hendriks is 
’n nuttige bydrae tot die gesprek. Vanuit verskillende hoeke word op ’n kundige 
wyse gekyk na verskillende aspekte van die roeping van die kerk tot inwendige 
vemuwing en ook die roeping tot ’n opbouende bydrae in die ontwikkeling van 
die Suid-Afrikaanse sameiewing.

Die boek word in vier dele verdeel Die eerste deel gee ’n blik op die Suid- 
Afrikaanse verlede. Die leed wat apartheid teweeggebring het, word opnuut aan 
die orde gestel. Gepaardgaande hiennee word gekyk na die onvermoë van die 
kerk wat, as gevolg van veranderde bedieningstrukture en leierskapspatrone, nie 
die situasie van leed en wat daaaiit voortgespruit het, doeltreffend kan verander 
nie. Die onbetrokkenheid van individuele gelowiges in feitiik al die hoof- 
stroomkerke word ook aangedui as een van die groot probleme wat die kerk tans 
ondervind. Die diagnose, wat in ses hoofstukke aangebied word, is op die man af 
en ter sake. Die groei van ontkerkliking oor die tydperk 1980-1991 word 
oortuigend deur Hendriks aangetoon, en dit op sigself behoort kerke te dwing tot 
emstige selfondersoek.

Die tweede deel spel ’n visie uit vir die toekoms en wentel veral om die rol wat 
kerklike leierskap moet speel. Bishop behandel op uitnemende wyse die Bybelse 
gedagte van roeping en daannee saam die toerusting wat die Here gee vir 
roepingsvervulling. Storey gee aandag aan die begrip visie terwyl Buchanan die 
gesag van leierskap bespreek. Die waarde van hierdie besprekings is dat dit 
gedoen word binne ’n bepaalde konteks, naamlik die van die teenswoordige Suid- 
Afrika.

Die aktualiteit van die boek blyk verder uit die derde deel wat handel oor die tans 
gewilde tema van spiritualiteit Gebed, kerklike byeenkomste, rassisme en 
restourasie en seksuahteit word alles binne die raainwerk van spiritualiteit aan die 
orde gestel In Suid-Afrika waar kerke lank met politieke teologie doenig was, is 
die soeke na spiritualiteit ’n interessante ontwikkeling. Word daar na die 
bevryding na ’n nuwe identiteit gesoek? O f het die gees van postmodemisme in

die Suid-Afrikaanse kerke vaardig geword? Die verwikkeling kan, vanuit 
gereformeerde oogpunt gesien, verwelkom word solank die spiritualiteit nie 
versand in ’n piëtistiese onttrekking van die samelewing nie. Hierdie gevaar 
word egter nie in die boek aangetref nie.

Die vierde deel van die boek hanteer die konsep verandering en handei veral cor 
die verandering wat in die kerk moet plaasvind. Marais pleit vir ’n nuwe 
gemeentelike identiteit in die post-apartheidsera; Louw bespreek vergiffenis 
binne die huidige konteks, Mitchell dui die belang aan van klein groepe in 
modeme bediening en Botman bespreek die bantering van kulturele diversiteit. 
Dan wys Germond op die belang van die betrokkenheid van alle gelowiges by 
kerklike bedrywighede en Gunning sluit af met ’n interessante hoofstuk oor die 
praktisering van teologie in ’n nuwe situasie. Ook hierdie gedeelte is ter sake en 
betrek die teenswoordige Suid-Afrika.

Die boek is prikkelend en geskryf deur Suid-Afrikaners vir die kerk in ’n 
veranderde Suid-Afiikaanse samelewing. Verskil met die skrywers sal daar wel 
wees, maar die belangrikste saak is dat die boek ’n gesprek sal inlei oor die 
belang en omvang van kerkvemuwing. In ’n tyd van toenemende sekularisasie is 
sodanige diepgaande besinning onontbeerlik. Wie bekommerd is oor die gestalte 
en rol van kerk vandag sal die boek baie waardevol vind.

DEIST, F. 1994. Hemelpastei en navolging.
Kaapstad : Lux Verbi. 92 p. Prys: R36,50.

_____________ ISBN 086997 4955._____________

Resensent: J.H. van Wyk
(Departement Dogmatologie, TSP/PU vir CHO)

Hierdie jongste boek van Deist bevat omgewerkte preke wat die skrywer vir 
publikasie voorberei het. Verskillende en uiteenlopende temas uit sowel die Ou 
as Nuwe Testament word aan die orde gestel. Deurgaans verset Deist hom teen 
die goedkoop genade en onderstreep hy dat die navolging van Christus werklik 
iets kos. Telkens speel hy trefFend in op die Suid-Afrikaanse samelewings- 
probleme. Sy taalgebruik is byderwets en helder. Oor die algemeen bied die 
bundel prikkelende preekgedagtes en bevat dit opbouende leesstof.

Daar is egter een of twee uitsonderings. Die eerste staan in verband met die 
gedagtes oor 1 Korintiërs 1 wat handei oor menslike logika en Goddelike 
wysheid (58-63). Word geloof en wetenskap nie hier te skerp teenoor mekaar 
gestel nie? Handel Paulus oor menslike wysheid in die algemeen of die Griekse 
gnosis in die besonder?

Resensies______________________________________

280 In die Skrijlig 30(2) 1996:269-284



Meer problematies is die oordeiiking oor Spreuke 8 en Prediker 9 (6-11). Deist 
oordee! dat ons in Spreuke 8 ’n beskrywing van ’n voorspoedgodsdiens vind (vgl. 
onder andere verse 14, 18, 21), terwyl Prediker 9, direk daarteenoor, ’n meer 
realistiese benadering openbaar Ek twyfel egter of die Wysheid van Spreuke 8 
soveel onwyshede kon kwytraak, veral as ’n mens verse 13, 15, 20, 30 en veral 
35 rustig lees: “Wie my vind, vind die lewe s e l f A s  Spreuke 8 voorspoeds- 
godsdiens beskryf, dan ontstaan die vraag wat Psalm 112 beskryf. Dit verbaas ’n 
mens daarom nie dat ’n hele reeks groot teoloë in die Wysheid van Spreuke 8 ’n 
heenwysing na Christus vind, soos Paulus Horn inderdaad ook beskryf (1 Kor. 
1:24).

Saamgevat: ’n Lesens- en lerenswaardige bundel, met een of twee dowwe kolle. 
Die titel is myns insiens nie baie geslaagd nie.

Resensies

VAN DER W ALT, B.J. 1995. Die hand in eie boesem. ’n Besinning oor
Afrikaneridentiteit.

Potchefstroom : Instituut vir Reformatoriese Studies / PU vir CHO. 80 p. 
__________________ Prys: R20.00. ISBN 1868222160-80.___________________

Resensent: J.M. Vorster
(Departement Doginatoiogie & Ekklesiologie, PU vir CHO)

Die vraag na die betekenis van Afrikaneridentiteit bly steeds aktueel, juis te meer 
in die demokratiese Suid-Afiika waarin verskeie politieke en ideologiese 
groeperinge eensydig die etiket vaji ware Afrikaneridentiteit opeis. In die lig van 
hierdie aktualiteit is die publikasie van Van der Wah dear die Instituut vir 
Refonnatoriese Studies betekenisvol.

Hy behandel op ’n wetenskaplike en gebalanseerde wyse die ontwikkeling van 
Afrikaneridentiteit met die Calvinisme as groeibodem. Hy toon aan hoe 
lewensvisie maklik skeefgetrek kan word -  soos inderdaad ook in die Afrikaner 
se geskiedenis gebeur het. Veral die “tweeterreineleer” met sy dualisme tussen 
godsdiens en politiek kom onder skoot. Ten opsigte van hierdie aspek wys hy op 
’n uiters belangrike leemte wat die denke van die Afrikaner ten opsigte van die 
rol van lewens- en wêreldbeskouing in politiek beinvloed het. Hierdie leemte het 
ruimte gegee vir die formulering van ’n beleid van gedwonge rasseskeiding.

In die lig hiervan beoordeel hy die tenn Christelik-Nasionaal. Hoewel hy die 
goeie bedoeling daarvan insien, is iiy krities oor die wyse waarop dit gekonsipieer 
en uiteindelik in die praktyk uitgewerk is. Die verhouding “Christelik” en 
“Nasionaal” kan so maklik versteur word en uiteindelik lei tot skeefgetrokke 
ideologieë In Suid-Afrika is die “Chnstelik” veelal deur die “Nasionale” 
verdring So het ’n nasionalistiese ideologie langs hierdie ideologic ontwikkel.

Hy dui ook aan hoe kollektiwistiese, rassistiese, veiligheids-, welvaarts- en 
rewolusionêre ideologieë langs hierdie ideologic ontwikkel het.

Om die toekoms binne te gaan sal die Afrikaner homself moet ondersoek. Van 
der Walt is oortuig dat ware versoening tussen die Afrikaner en ander bevolkings- 
groepe kan plaasvind langs die weg van berou, belydenis, vergiffenis, restitusie 
en versoening. Versoening is die resultaat van die hele proses wat deur dié 
woorde uitgedruk word. Hy behandel versoening soos die begrip Bybels 
uitgewerk word en pas dit op treffende wyse toe op die Suid-Afrikaanse toneel.

Aan die einde van die boek beskryf hy wat Afiikanerskap in ’n toekomstige Suid- 
Afnka beteken. Hy wys eensydige beklemtoninge vanuit ideologiese voor- 
veronderstellings af en pleit vir ’n nuwe soort patriotisme wat spruit uit ’n 
politiek-staatkundige nasionalisme. “Die soort nasionalisme sal ons by ware 
patriotisme of vaderlandsliefde uitbring” (p. 61). Hierdie patriotisme is liefde vir 
die land wat meer is as net liefde vir die eie volk. ’n Eg Christelike kultuur moet 
gevestig word waaraan etnisitiet ondergeskik is en rassisme vermy word.

Met bogenoemde grondlyne ontwikkel Van der Walt ’n goeie argument oor wat 
Afrikaneridentiteit is en moet wees. Die boek sal hopelik goeie debat uitlok oor 
’n belangwekkende saak wat nog lank nie uitgepluis is nie. Die goed versorgde, 
pakkende en maklik leesbare publikasie kan van harte aanbeveel word.

Resensies______________________________________

VORSTER, S.W. 1995. Tegnologie. Menslike mag o f onmag?
Potchefstroom : Instituut vir Reformatoriese Studies. 50 p. Prys: R20.00. 

_________________________ ISBN 1 86822 218 7._________________________

Resensent: D.J.S. Steyn (Geref Kerk Benoni-Noord)

Die skrywer dui self die doel van hierdie publikasie soos volg aan: “Dit is die 
doel van hierdie studie om die ontwikkeling van die tegno-scientisme uit die 
natuurwetenskap en tegnologie van hulpmiddel tot ’n ideologic (en selfs ’n 
sekulêre godsdiens) na te gaan” (p. 2). Die publikasie bied hom nie aan as ’n 
lang uitgebreide historiese oorsig oor die ontwikkeling van die tegnologie of die 
tegno-filosofie nie. Die historiese oorsig is grootliks beperk tot die eerste 
hoofstuk. Hoofstukke 2 en 3 is meer besinnend van aard en handel onder- 
skeidelik oor tegnologie en menslike mag en menslike onmag. In hoofstuk 3 kom 
die skrywer dan uit by die tegno-sciëntisme as surrogaatgodsdiens. In die laaste 
hoofstuk word aandag gegee aan die vraag rondom ’n verantwoordelike 
tegnologie.

Daar word verskeie betekenisse geheg aan die begrip tegnologie en die skrywer 
maak ’n duidelike keuse om met die begrip tegnologie aan te sluit by die Engelse 
spraakgebruik; hy gebruik naamlik die begrip in die sin van ’n modeme

natuurwetenskaplik gebaseerde tegiiiek (p. 3). Die implikasie van hierdie keuse 
is eintlik dat tegniek (weliswaar natuurwetenskaplik gebaseer) en tegnologie 
eintlik sinoniem is.

Die beperkte aantal bladsye (50) beperk die indringendheid waarmee sekere 
vraagstukke behandel kon word. Daar is essensiële sake wat nie eintlik in die 
publikasie tot hul reg kom nie. Ofskoon hoofstuk 4 oor die vraag na ver- 
antwoordelike tegnologie handel, is die hele saak rondom rentmeesterskap nie 
skerp genoeg omiyn nie. Rentmeesterskap impliseer dat rekenskap gegee moet 
word. Rekenskap word nie aan inense, of die nageslag gegee nie, maar aan die 
Rentmeester. Die hele begrip verantwoordelikheid sluit direk hierby aan. Die 
mens as die beoefenaar van wetenskap en tegniek moet antv/ooxá (respondeer) 
op die opdrag wat hy van die Opdraggewer ontvang het. Die skrywer behandel 
hierdie opdrag met verwysing na Genesis 1:27, 28 (p.l 5). Dit sou ’n wins 
gewees het indien hy ook hier aandag aan Genesis 2:15 gegee het. Hier word die 
opdrag van Genesis 1:27, 28 verder uitgebrei. Dit is bekend dat die Christendom 
in sekere kringe verwyt word dat hulie verantwoordelik is vir die uitbuiting van 
die skepping. Genesis 2 plaas die klem juis op die feit dat die skepping ook 
opgepas moet word. Die opdrag aan die mens is juis om die skepping oop te dek 
of te ontvou, maar andersyds om dit op te pas en te bewaar. Die mens moet in sy 
wetenskaplik-gefiindeerde tegnologie sowel ontdekkend as oppassend wees.

Die innige vervlegtheid van tegniek en kultuur word waarskynlik nie heeltemal tot 
sy reg ontgin nie. Dit is so dat die tegniek die ontwikkelingsgang van kultuur en 
ook die denke van die mens beinvloed, maar dit is ook so dat die kultuur en 
denke van die mens vra na sekere tegnologiese ontwikkeling. ’n Voorbeeld van 
die invloed van tegnologie op die denke van die mens word gevind as die skrywer 
die menslike brein as ’n “gespesialiseerde ‘omsetter’” (p. 18) beskryf. Die mens­
like brein word dus in tenne van die tegnologie verstaan. Die wederkerige 
wisselwerking tussen tegnologie en kultuur is nie noodwendig boos en verkeerd 
nie. Die feit is egter dat dit die mens is wat aan die tegnologie sekere magte 
toeken; daarom is die afwesigheid van ’n selfstandige hoofstuk oor die 
antropologie die enkele gebrek in hierdie publikasie. Tegnologie en wetenskap 
het soveel mag as wat die mens daaraan toeken, en menslike onmag strek sover 
soos wat die mens homself gewillig daaraan onderwerp. Daarmee word nie 
ontken dat daar ’n verselfstandiging plaasvind nie -  ’n toestand wat die mens 
onopsetlik beinvloed en waarvaji die mens dan messiaanse verwagtinge koester.

Elkeen van die vier hoofstukke van hierdie publikasie vertoon dieselfde model. 
Telkens wanneer ’n tema behandel is, word ’n gepunteerde opsomming gegee. 
Dit is werklik ’n baie nuttige benadering, wat kemagtig duidelik maak wat die 
skrywer wou sê Hoewel dit ’n wetenskaplike publikasie oor die baie aktuele 
saak van tegnologie is, is dit byna ’n lekkerleesboek, wat nie net die denke nie,

maar ook die nadenke prikkel. Vaiiuit Christelik-refonnatoriese perspektief word 
daar nie dikwels genoeg besinnend na buite geprofeteer nie. Hierdie publikasie is 
’n waardevolle bydrae op ’n terrein wat in Suid-Afrika waarskynlik ook baie 
aktueel gaan word.

